
Direttur spiritwali - Ħabib fil-mixja
Meta kont iżgħar kont naħseb li x-xogħol tal-plejers f’tim tal-futbol huwa iżjed importanti mix-xogħol tal-coach; li x-xogħol tal-mużiċisti f’orkerstra hu iżjed importanti minn tad-direttur li jmexxihom.  Pero’ meta ż-żmien beda jgħaddi bdejt nirrealizza li x-xogħol tal-coach ta’ tim tal-futbol huwa mportanti ħafna biex il-logħba tkun tajba, u li l-mod kif id-direttur imexxi l-orkestra hu mportanti biex il-mużiċisti jmorru tajjeb u l-kunċert ikun sabiħ.  

Dan ma jfissirx li l-plejers u l-mużiċisti mhumiex importanti, anzi! Il-ballun qiegħed f’saqajn il-plejers, u s-sbuħija u l-armonija tal-mużika tiddependi ħafna mill-kapaċitajiet individwali tal-mużiċisti.  Minkejja dan, kemm il-plejers u kemm il-mużiċisti għandhom bżonn ta’ xi ħadd li jagħtihom id-direzzjoni u li jmexxihom biex il-wirja tagħhom tkun tassew waħda tajba.
Fil-ħajja tagħna, aħna wkoll għandna bżonn ta’ persuni li jimxu magħna fit-triq tal-ħajja, li jgħinuna nsibu d-direzzjoni t-tajba meta nsibu rwieħna mifxula f’salib it-toroq, li jkunu preżenti kemm fil-mumenti s-sbieħ u fil-mumenti iebsa tal-ħajja.  Ħafna drabi dawn il-persuni jkunu l-ġenituri tagħna, ħutna, sħabna, saċerdoti u persuni oħrajn li magħhom inħossuna komdi naqsmu dak li nkunu għaddejjin minnu.
Hekk kif fil-mixja tal-ħajja tagħna ta’ kuljum ikollna bżonn ta’ persuni li jakkumpanjawna, dan il-bżonn jinħass ukoll fil-ħajja spiritwali tagħna.  U ghalhekk, diversi persuni jfittxu ‘direttur spiritwali’.  Sfortunatament, il-kelma ‘direttur’ tista’ tqarraq b’dak li jkun jekk b’direttur wieħed jifhem xi ħadd li jgħidlek x’għandek x’tagħmel jew x’deċiżjonijiet għandek tieħu.  Minkejja dan, ‘id-direttur spiritwali’ hu persuna li jakkumpanjak fil-mixja spiritwali, li jgħinek tagħraf iżjed ir-relazzjoni tiegħek ma’ Alla u l-mod ta’ kif Alla qed jaħdem fil-ħajja tiegħek.

Il-ħajja spiritwali tagħna mhix maqtugħa minn dik umana, mill-ħajja ‘normali’ ta’ kuljum.  Ħafna drabi Alla jkellimna permezz tal-affarijiet żgħar li jiġru fil-ħajja ta’ kuljum, u direttur spiritwali jista’ jgħinna nagħrfu iżjed  x’qed jgħidilna Alla permezz ta’ dawn il-mumenti.  Direttur spiritwali jgħinna wkoll fil-ħajja tagħna tat-talb; jgħinna nsibu mod ta’ kif nistghu nitolbu aħjar; huwa lest li jisma` dak li jkun għaddej minn ġo fina; jempatizza magħna fil-mumenti iebsin; huwa oġġettiv f’dak li jgħidilna u lest ukoll li jżomm il-kunfidenzjalita` fost affarijiet oћrajn.

Fid-direzzjoni spiritwali, id-direttur jieћu l-irwol ta’ ‘qabla’ (midwife) fejn minkejja li hija l-mara li trid twelled it-tarbija, il-qabla tkun viċin il-mara u tgħinha biex il-ħlas imur bl-aħjar mod possibli.  Bl-istess mod, fiċ-ċentru tal-ħajja tagħna spiritwali hemm ir-relazzjoni tagħna ma’ Alla, li fl-aћћar mill-aћћar huwa hu il-‘prim’ direttur tagћna! Minkejja dan, direttur spiritwali jista’ jgħinna biex din ir-relazzjoni tagћna ma’ Alla nifhmuha aktar u nsaћћuha iżjed.
Ħafna drabi nassoċjaw id-direzzjoni spiritwali mal-qassisin jew ma’ kunċett li jappella biss għas-saċerdoti jew ir-reliġjużi.  Minkejja dan, direttur spiritwali jista’ ma jkunx qassis.  Filfatt, hemm diversi religjużi u lajċi rġiel u nisa li għandhom dan il-ministeru u li huma ppreparati biex jaqdu l-ministeru tad-direzzjoni spiritwali.  Gћalhekk kulma rridu nagћmlu hu li nsibu l-kuraġġ li nfittxu direttur spiritwali biex flimkien miegћu nibdew din il-mixja!
Dawn li ġejjin huma xi kummenti ta’ żgħażagħ li fil-ħajja tagħhom qed jagħmlu l-esperjenza tad-direzzjoni spiritwali u li gћarfu li direttur spiritwali hu ћabib tassew siewi fil-mixja tagћna lejn gћarfien akbar tagћna nfusna, u ta’ Alla.
“Tgħid insib xogħol meta nispiċċa mill-Universita`?  Dik il-ħabiba għaliex għamlitli hekk?  Alla jismagħni meta nkellmu fit-talb?  Jien x’se nagħmel b’ħajti fil-futur?...”  Bħal żgħażagħ oħra, fil-bidu taż-żgħożija tiegħi staqsejt dawn il-mistoqsijiet u tant oħrajn bħalhom.  Fit-taqlib li kont għaddejja minnu, għalkemm sibt sapport, kont inħoss ħafna li neħtieġ l-appoġġ ta’ “ħabib” li miegħu stajt naqsam il-mixja tal-ħajja tiegħi.  Kont involuta fi gruppi taż-żgħażagħ u l-għatx li kelli għall-ispiritwalita` kienu wasluni biex infittex direttur spiritwali.  L-esperjenza li nibda nieħu direzzjoni spiritwali kienet ġiet f’mument li kelli bżonnha.  Kien żmien ta’ deċiżjonijiet fil-ħajja tiegħi u ridt inwieġeb fil-prattika għal dawk il-mistoqsijiet kollha li bdew iqumu. Xtaqt li nagħmel dan b’Alla jigwidani.  Għalija, l-akkumpanjament spiritwali hu mixja id f’id m’Alla.  Hu opportunita` unika biex, flimkien ma’ persuna oħra li nafda, nesplora il-ħbiberija tiegħi m’Alla, ir-relazzjoni ma’ individwi oħrajn u miegħi nnifsi.  Hu kontinwament esperjenza li permezz tagħha qed nikber aktar bħala persuna sħiħa.  Annalise, 26
Wara li spiċċajt mill-kors ta’ l-Universita’ ridt nara naqra sew x’inhuma verament l-għanijiet ta’ hajti għaliex ћassejtni qisni qed ninġarr mal-kurrent u nagħmel ħafna affarijiet bla ma noqgħod naħseb sew fuq x’qed nagħmel eżatt. Għalhekk iddeċidejt li nagħmel irtir ta’ tlitt ijiem waħdi biex niddixxerni ftit fuq ħajti u anke fuq xi djufijiet li kont naf li kelli. B’hekk mort Manresa (Għawdex) fejn il-Ġiżwiti laqgħuni b’idejhom miftuħa u taħt id-direzzjoni ta’ Fr Victor Degabriele qattajt tlitt ijiem mill-isbaħ fil-kwiet u l-ġabra fej kelli l-opportunita’ li niċċara l-viżjoni tiegħi kemm fuq ħajti u kemm fuq il-ħajja spiritwali tiegħi, li wara kollox huma prattikament ħaġa waħda għaliex dak li tagħmel f’ħajtek huwa nfluenzat minn dak li temmen fih. Jiena nista’ ngħid li mort l-irtir bħala bniedem konfuż u bil-għajnuna tad-direzzjoni spiritwali bbażata fuq it-tagħlim ta San Injazju ħriġt minn hemm b’viżjoni ċara u b’ħeġġa li ngħix ħajti “to the max” kif żgur iridna nagħmlu Alla li ħalaqna u tant iħobbna.

